
Thema: Blwyddyn Ysgol Newydd
Dechrau newydd – Gwneud y gorau o bob cyfle
Mae croeso i chi addasu’r gwasanaeth (e.e. drwy ddefnyddio’r dafodiaith leol) ar gyfer eich ardal/plant.
Adnodd – Beibl Lliwgar ar gyfer plant.

Sleid 1: Teitl – Blwyddyn Ysgol Newydd

· Croeso’n ôl i Ysgol...... ar ôl gwyliau’r Haf.

· Dyma flwyddyn ysgol newydd a chyfle i ddechrau o’r newydd. Mae’n gyfle i feddwl am y dyfodol. Be fedrwn ni wneud yn well eleni? Be fedrwn ni wneud yn wahanol? Sut fedrwn ni osgoi yr un problemau a gawson ni llynedd?

· Dyma Feibl lliwgar iawn. Yn yr Hen Destament, yn weddol agos i ddechrau’r Beibl mae hanes dyn o’r enw Moses. Moses oedd arweinydd yr Israeliaid. Roedd pobl Israel yn cael bywyd ofnadwy yng ngwlad yr Aifft.

Sleid 2: Llun o byramidiau’r Aifft

· Roedd pobl Israel yn cael eu gorfodi i fod yn gaethweision yn yr Aifft. Roedden nhw’n gorfod gweithio drwy’r dydd. 
Sleid 3: Llun o gosbi yn yr Aifft

· Roedden nhw’n cael eu chwipio, ac roedd eu bywydau nhw’n galed iawn. Roedden nhw eisiau gadael yr Aifft a dechrau eto.

· Roedden nhw eisiau mynd i wlad arall. Roedden nhw eisiau cyfle arall i fyw bywydau gwell. Dyma nhw’n gweddïo ar Dduw am help, a dyma fo’n ateb eu gweddïau drwy yrru Moses i’w helpu.
· Fe lwyddodd Moses, drwy help Duw, i ddylanwadu ar y Pharo, brenin yr Aifft, ac fe ddwedodd Pharo y buasai pobl Israel yn cael gadael yr Aifft.

· Paciodd y bobl eu holl eiddo a dilyn Moses drwy’r anialwch at y Môr Coch. Yn anffodus, ar ôl i’r bobl adael yr Aifft newidiodd y Pharo ei feddwl a gyrrodd ei filwyr ar ôl yr Israeliaid. 
· Teimlai’r Israeliaid yn ofnus iawn. Roedd y Môr Coch yn rhwystro’u taith ymlaen, ac roedd milwyr creulon y Pharo yn prysur ddod yn agosach!

· Roedden nhw wedi gweddïo am gael dechrau eto. Am gael bywyd newydd mewn gwlad well. Ond y cwbl roedden nhw’n ei weld oedd rhwystr enfawr o’u blaenau.

· Oes yna rywun yn gwybod be ddigwyddodd nesaf? (os mai plant sy’n cynnal y gwasanaeth peidiwch â gofyn y cwestiwn).
Sleid 4: Croesi’r Môr Coch

· (Ond/Do) Atebodd Duw weddi Moses am help. Dwedodd wrth Moses yn union beth i’w wneud,

Dyma Moses yn estyn ei law tuag at y môr, a dyma'r ARGLWYDD yn dod â gwynt cryf o'r dwyrain i chwythu drwy'r nos a gwneud i'r môr fynd yn ôl. Dyma'r môr yn gwahanu, ac roedd gwely'r môr yn llwybr sych drwy'r canol. 22 A dyma bobl Israel yn mynd trwy ganol y môr ar dir sych, a'r dŵr fel wal bob ochr iddyn nhw. (Exodus 14:21-22)
· Dyna beth oedd gwyrth! Fe agorodd y môr ac fe aeth pobl Israel trwy’i ganol ar dir sych. Cawson nhw gyfle i adael eu hen fywydau a dechrau eto mewn gwlad arall. Cawson nhw ‘Ddechrau Newydd.’
· Os darllenwn ni’r hanes am be ddigwyddodd wedyn fe ddysgwn ni fod yr Israeliaid wedi gwneud pethau drwg a phethau da, wedi cwyno ac wedi diolch. Roedd rhai ohonyn nhw wedi gwneud y gorau o’u cyfle newydd ond fe wnaeth eraill wastraffu eu cyfle i ddechrau o’r newydd.
· Be amdanon ni heddiw? Ar ddechrau blwyddyn ysgol beth am wneud y gorau o bob cyfle? Beth am ymateb yn bositif i bob sialens? Beth am gymryd rhan a gwneud ein gorau ar bob adeg?
· Fe ddylen ni i gyd fod yn ddiolchgar ein bod ni yn fyw ac yn iach, ac yn cael cyfle i ddysgu unwaith eto eleni.
· Gweddïwn: Ein Tad, diolch am hanes rhyfeddol yr Israeliaid yn croesi’r Môr Coch. Diolch am Moses, diolch ei fod wedi dy drystio di a troi atat ti mewn gweddi pan oedd angen help arno. Helpa ni i wneud yr un peth. Diolch am y cyfle newydd sy ganddon ni eleni i wneud ein gorau yn yr ysgol ac i ddechrau o’r newydd mewn dosbarth newydd. Amen.

